
 

 

NASDAQ OMX Iceland hf. beitir Reykjaneshöfn févíti 
 
NASDAQ OMX Iceland hf. (Kauphöllin) hefur ákveðið að áminna Reykjaneshöfn 
(útgefandi) opinberlega og beita félagið févíti að fjárhæð kr. 1.500.000 vegna atvika þar sem 
útgefandi er talinn hafa gerst brotlegur við ákvæði reglna fyrir útgefendur fjármálagerninga í 
Kauphöllinni. Er útgefandi, Reykjaneshöfn, talinn hafa brotið gegn ákvæðum 4.1.3, 4.1.4, 
4.2.1 og 4.2.2 í reglunum með eftirfarandi háttsemi.  
 
Málavextir 
 
Í Morgunblaðinu þann 8. september sl. birtist frétt um vanskil Reykjaneshafnar. Þar kom fram 
að Reykjaneshöfn hafi ekki getað greitt um 130 milljónir sem voru á gjalddaga 1. maí sl. 
 
Þann 9. september sl. fór Kauphöllin fram á upplýsingar um það frá útgefanda hvort rétt hafi 
verið greint frá í fjölmiðlum um vanskil útgefanda og hvort um skuldabréfaflokk sem tekinn 
hafði verið til viðskipta í Kauphöll væri að ræða. Einnig óskaði Kauphöllin eftir skýringum á 
því af hverju upplýsingar um greiðsluerfiðleika útgefanda voru ekki birtar í samræmi við 
ákvæði 4.1.3, 4.1.4, 4.2.1 og 4.2.2 í reglum fyrir útgefendur fjármálagerninga í Kauphöllinni.  
 
Skýringar bárust Kauphöllinni 15. september sl. Á sama tíma birti útgefandi tilkynningu 
opinberlega um greiðsluerfiðleika Reykjaneshafnar. Í skýringum útgefanda kom m.a. fram að 
eigendum skuldabréfanna hafi reglulega verið gerð grein fyrir stöðu mála. 
 
 
Ákvæði reglna Kauphallarinnar 
 
Samkvæmt ákvæði 4.2.1 í reglum fyrir útgefendur fjármálagerninga í NASDAQ OMX 
Iceland hf. (Kauphöllin) skal útgefandi kappkosta að birta án tafar allar áður óbirtar 
upplýsingar um ákvarðanir eða atvik sem hann vissi eða mátti vita að hefðu marktæk áhrif á 
markaðsverð skuldabréfa hans. Í ákvæði 4.2.2 kemur fram að tilkynna skuli um allar 
ákvarðanir eða atvik sem varða réttindi eigenda skuldabréfa. Í skýringum með ákvæðinu segir 
að meðal annars sé um að ræða atriði eins og drátt á afborgunum höfuðstóls og/eða vaxta. Í 
ákvæði 4.1.3 í reglunum segir að útgefandi skuli gæta jafnræðis fjárfesta um aðgang að 
upplýsingum sem reglurnar taki til og meðhöndla og varðveita með þeim hætti að 
óviðkomandi hafi ekki aðgang að slíkum upplýsingum áður en þær eru gerðar opinberar. 
Allar upplýsingar sem reglurnar taka til skal birta án tafar eða eins fljótt og unnt er, samanber 
ákvæði 4.1.4. 
 
 
Niðurstaða 
 
Upplýsingar um fjárhagsstöðu útgefanda og greiðsluörðugleika eru upplýsingar sem útgefandi 
mátti vita að hefðu marktæk áhrif á markaðsverð verðbréfa hans, sbr. ákvæði 4.2.1 í reglum 
Kauphallarinnar. Þegar ljóst er að útgefandi verðbréfa getur ekki staðið við skuldbindingar 
sínar samkvæmt skilmálum verðbréfa sem eru til viðskipta í Kauphöll, s.s. greiðslu á 
afborgunum höfuðstóls og/eða vaxta þá er brýnt að fjárfestar séu upplýstir um það, sbr. 
ákvæði 4.2.2 í reglum Kauphallarinnar. 

Ekki er einungis mikilvægt að gæta að hagsmunum eigenda útgefinna verðbréfa heldur verður 
að huga að því að þegar verðbréf hafa verið tekin til viðskipta í kauphöll er auðvelt að koma 
þeim í verð. Það er því nauðsynlegt að hugsanlegir fjárfestar séu upplýstir um fjárhagsstöðu 
útgefanda og greiðsluhæfi. Það leysir útgefanda ekki undan upplýsingaskyldu sinni að 
upplýsa einungis eigendur útgefinna verðbréfa um fjárhagsörðugleika og vanskil á greiðslum. 
Með slíkri valkvæðri upplýsingagjöf til afmarkaðs hóps fjárfesta er verið að brjóta gegn 
jafnræði aðila á markaði um aðgang að upplýsingum sem kunna að hafa marktæk áhrif á 
markaðsverð verðbréfa útgefanda, sbr. ákvæði 4.1.3. 
 
Útgefandi verðbréfa ber ábyrgð á því að upplýsingar sem geta talist hafa marktæk áhrif á 
markaðsverð verðbréfa hans séu birtar í samræmi við ákvæði reglna Kauphallarinnar og að 
slíkar upplýsingar komi ekki fram í fjölmiðlum áður en þær eru gerðar opinberar með 
fullnægjandi hætti í samræmi við fyrrgreind ákvæði. Samkvæmt ofangreindum ákvæðum er 
útgefanda skylt að birta slíkar upplýsingar án tafar eða eins fljótt og unnt er. Ef birting 
upplýsinga er dregin á langinn er hætt við að þær berist út með ófullnægjandi hætti og 
jafnræði fjárfesta um aðgang að upplýsingunum sé stofnað í hættu, sbr. ákvæði 4.1.3. 
 
Reykjaneshöfn gerði samning við Kauphöllina um töku verðbréfa félagsins til viðskipta. 
Útgefandi gekkst með því undir reglur Kauphallarinnar um upplýsingagjöf. Kauphöllin telur 
að Reykjaneshöfn hafi borið að birta tilkynningu um greiðsluerfiðleika um leið og ljóst var að 
hugsanlegur dráttur yrði á afborgunum af verðbréfum útgefanda sem voru í viðskiptum í 
Kauphöllinni. Upplýsingaskyldu útgefanda var ekki fullnægt við það að haft var samráð við 
eigendur verðbréfanna. Svo mikilsverðar upplýsingar þurfa að koma fram í opinberri 
tilkynningu. Einnig er það ámælisvert að verðmótandi upplýsingar hafi komið fram í 
fjölmiðlum áður en þær voru birtar með sannanlegum og réttum hætti. Þegar horft er til 
málavaxta og að teknu tilliti til framkominna raka útgefanda telur Kauphöllin að útgefandi 
hafi með háttsemi sinni í umræddum tilfellum brotið gegn ákvæðum 4.1.3, 4.1.4, 4.2.1 og 
4.2.2 í reglum fyrir útgefendur fjármálagerninga í Kauphöllinni. 
 
 
Ákvörðun um opinbera áminningu og beitingu févítis 
 
Kauphöllin áminnir Reykjaneshöfn opinberlega og beitir félagið févíti að fjárhæð kr. 
1.500.000 fyrir ofangreind brot á reglum Kauphallarinnar. Ákvörðun um opinbera áminningu 
og beitingu févítis er tekin á grundvelli samnings Reykjaneshafnar við Kauphöllina um töku 
verðbréfa félagsins til viðskipta í Kauphöllinni, sbr. ákvæði 8.3 í reglum fyrir útgefendur 
fjármálagerninga í Kauphöllinni. Í 4. tölulið ákvæðisins segir meðal annars að vegna brota 
útgefanda á reglum Kauphallarinnar sé henni heimilt að birta opinbera yfirlýsingu varðandi 
umrætt mál. Í 6. tl. er heimild fyrir Kauphöllina til að beita útgefanda viðurlögum í formi 
févítis. 
 


